
రంగవలయరూఢా

ధారమహీరుహ సమస్తధరణీతరుణీ

హారాయమానవిమలక

వేరసుతామధ్యఖచితవిమలేంద్రమణీ.

	వ.	
ఇట్లు విశ్వదిగ్విజయంబు సేసి మాంధాతృమహీమండలేశ్వరుండు జగత్పూజ్యంబు

గా రాజ్యంబు సేయుచున్నకాలంబున.



	 2



మాంధాతకడ కిరువురు చిత్రకారులు వచ్చుట

	క.	
చిత్తరువు వ్రాయ నేర్చిన, యుత్తమశిల్పకులు వచ్చి యొకయిద్దఱు భూ

భృత్తపనుఁ గాంచి యవ్విభు, చిత్తము రంజించి రాత్మచిత్రక్రియలన్.

	క.	
మెచ్చి తమ కమ్మహీవరుఁ, డిచ్చుపదార్థంబు లొల్ల కే మిచ్చటికిన్

వచ్చుటకుఁ గారణము గల, దిచ్చం గృప సేయవలయు నేకాంతంబున్.

	వ.	
అనిన ననుగ్రహాతిరేకంబునం కార్యజిజ్ఞాసాకుతూహలంబున నట్ల యేకాంతం బొసం

గిన వార లిట్లని విన్నవించిరి.

చిత్రకారులు విమలాంగివృత్తాంతముఁ దెల్పుట

	క.	
కుంతలపతికిం గల దలి, కుంతల విమలాంగి యనఁగఁ గూఁతురు రజనీ

కాంతునిపదియేడవకళ, కంతునియాఱవశరంబు గణుతింపంగన్.

	గీ.	
రత్నపుత్రిక వోలె నారాజకన్య

పుట్టినప్పుడు యొకమహాద్భుతపుఁగాంతి

నుదయ మందినఁ గనుఁగొని యుచిత మగుటఁ

దండ్రి విమలాంగి యనుపేరు దాని కిడియె.

	గీ.	
కన్య యై మా కొకానొకకారణమునఁ, గలిగె నది దేవతామూర్తి గాని మనుజ

జాతి గాదని బహుమానసహితమతులఁ, దల్లిదండ్రులు పెనుప నత్తన్వి పెరిగె.

	క.	
కుందనము గమ్మవలపుం, జెందెడుచందమునఁ దెల్లచెఱుకునఁ బం డై

సుందరి యగునక్కన్నియ, యం దెలప్రాయంబు విడువ నాయత మయ్యెన్.

		 ఈ పేజీలో చివరి మార్పు 14 సెప్టెంబరు 2022న 13:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

